ՀԱՅԱՍՏԱՆԻ ՊԵՏԱԿԱՆ ՄԱՐՄԻՆՆԵՐԻ ՏԵՂԵԿԱՏՎԱԿԱՆ ԹԱՓԱՆՑԻԿՈՒԹՅԱՆ ՄԱԿԱՐԴԱԿԸ
(պաշտոնական կայքերի մոնիտորինգի( արդյունքներով)
ԸՆԴՀԱՆՈՒՐ ՏԵՂԵԿՈՒԹՅՈՒՆՆԵՐ
2013 թվականի մայիսի 1-ից օգոստոսի 15-ը Խոսքի ազատության պաշտպանության կոմիտեն (ԽԱՊԿ) իրականացրեց Հայաստանի պետական մարմինների (ՊՄ) պաշտոնական կայքերի մոնիտորինգ: Սա  տրամաբանական շարունակությունն է վերջին երեք տարիներին ԽԱՊԿ-ի իրականացրած նմանատիպ գործունեության: Սակայն, ի տարբերություն նախորդ ուսումնասիրությունների, ներկա մոնիտորինգն իրականցվել է նոր մեթոդաբանությամբ, որը հիմնված է EXMO ավտոմատացված տեղեկատվական համակարգի (EXMO ԱՏՀ) վրա: Վերջինս մշակել է մեր գործընկեր կազմակերպությունը՝ Սանկտ-Պետերբուրգում գործող Տեղեկատվության ազատության զարգացման ինստիտուտը (Институт развития свободы информации) եւ սիրով տրամադրել է ԽԱՊԿ-ին՝ Հայասատանում կիրառելու համար:
Այս մեթոդաբանությամբ, որը ներկայացված է սույն զեկույցի համապատասխան բաժնում, վերլուծվել են 51 ՊՄ-ների կայքեր: Դրանք պայմանականորեն բաժանվել են երեք խմբի: Առաջին խմբում ներառված են ՀՀ նախարարությունների եւ կառավարությանն առընթեր մարմինների 34 կայքերը: Երկրորդում՝ երկրի 10 մարզերի պաշտոնական կայքերը, որոնք ընդգրկված են «Տարածքային կառավարման համակարգ» (ՏԿՀ) միասնական ցանցում (այսուհետ՝ մարզպետարանների կայքեր): Երրորդում՝ ՀՀ նախագահի, ՀՀ Ազգային ժողովի, ՀՀ կառավարության, ՀՀ սահմանադրական դատարանի, ՀՀ դատախազության, ինչպես նաեւ՝ Երեւանի քաղաքապետարանի եւ ՀՀ մարդու իրավունքների պաշտպանի կայքերը:

Այս բոլոր կայքերի գնահատման չափանիշները հրապարակված տեղեկությունների քանակական եւ որակական բնութագրիչներն են, մասնավորապես.

· պահանջված տեղեկության առկայությունը / բացակայությունը,

· տեղեկության ամբողջականությունը,

· hրատապությունը (օպերատիվությունը),

· մատչելիությունը (հասանելիությունը` տեխնիկապես), այդ թվում նաեւ HTML մատչելիությունը, փաստաթղթերի մատչելիությունը եւ գրաֆիկական մատչելիությունը:

Կայքերի դիտարկումն իրականացվել է 152 չափորոշիչով, որոնցից 131-ը բովանդակային են, իսկ 27-ը՝ տեխնիկական: Ստացված տվյալների հիման վրա եւ հատուկ մշակված բանաձեւերով հաշվարկվել են տեղեկությունների քանակական եւ որակական գործակիցները, այնուհետեւ՝ վերջնական կշռի գործակիցը, որից հետո՝ հիմնական ցուցանիշը՝ տեղեկատվական թափանցիկության գործակիցը: Այս գործակցի նվազման կարգով էլ ձեւավորվել է պետական կառույցների կայքերի վարկանիշային աղյուսակը:

Հաշվի առնելով ստացված տվյալների համադրելիությունը՝ առաջին 2 խմբի` պետական կառավարման մարմինների (ՀՀ նախարարություններ, ՀՀ կառավարությանն առընթեր մարմիններ) եւ մարզպետարանների կայքերի համար կազմվել են տեղեկատվական թափանցիկության վարկանիշային առանձին աղյուսակներ: Վերը նշված երրորդ խմբի համար վարկանիշային աղյուսակ կազմված չէ, քանի որ այդ մարմինների գործառույթները, հետեւաբար նաեւ՝ մոնիտորինգի ընթացքում ստացված տվյալները համադրելի չեն: Այս դեպքում տեղեկատվական թափանցիկության ցուցանիշները կներկայացնենք ըստ կառավարման այդ մարմինների՝ ՀՀ Սահմանադրությամբ հաստատված աստիճանակարգության (հիերարխիայի):
Ուսումնասիրությունը, ընդհանուր առմամբ, բաղկացած է չորս փուլից. առաջինը՝ նախապատրաստականն է, որի ժամանակ հետագա համատեղ աշխատանքի համար կապ է հաստատվում պետական մարմինների պաշտոնական կայքերի համար պատասխանատու ներկայացուցիչների հետ, երկրորդը՝ կայքերի նախնական գնահատման ու վերլուծության, տեղեկատվական թափանցիկության վարկանիշային աղյուսակների կազմման փուլն է, երրորդը՝ համագործակցության փուլն է, երբ պետական մարմինների ներկայացուցիչներին հնարավորություն է տրվում ծանոթանալ մոնիտորինգի նախնական արդյունքներին եւ ԽԱՊԿ-ի փորձագետների հետ քննարկումների հիման վրա բարելավել պաշտոնական կայքերը, չորրորդը՝ վերջնական վերլուծության փուլն է, երբ ստացվում են ամփոփիչ արդյունքները եւ կազմվում է 2013 թվականի տեղեկատվական մատչելիության վարկանիշային աղյուսակը:
Ստորեւ ներկայացված են երկրորդ փուլի, այսինքն՝ պետական մարմինների կայքերի նախնական մոնիտորինգի արդյունքները:
ՄՈՆԻՏՈՐԻՆԳԻ ԱՐԴՅՈՒՆՔՆԵՐԸ
ՀՀ նախարարությունների եւ գերատեսչությունների կայքեր
 ՀՀ նախարարությունների, գերատեսչությունների եւ կառավարությանն առընթեր մարմինների պաշտոնական կայքերի հետազոտման արդյունքներով այս խմբի տեղեկատվական թափանցիկության վարկանիշային աղյուսակն ունի հետեւյալ տեսքը (համեմատության համար բերված են նաեւ 2012 թվականի տվյալները). 

	№
	Պետական մարմինը
	Կայքի հասցեն
	Տեղեկատվական թափանցիկության աստիճանը (%) 

 2013 թ.
	Տեղեկատվական թափանցիկության աստիճանը (%)

2012 թ.  

	1
	ՀՀ տարածքային կառավարման նախարարություն
	www.mta.gov.am
	83.96
	68.33

	2
	ՀՀ միգրացիոն պետական ծառայություն
	www.smsmta.am
	77.31
	54.54

	3
	ՀՀ արդարադատության նախարարություն
	www.moj.am
	68.16
	63.38

	4
	ՀՀ կենտրոնական բանկ

	www.cba.am


	55.71
	50.26



	5
	ՀՀ կենտրոնական ընտրական հանձնաժողով
	www.elections.am
	53.80
	46.04

	6
	ՀՀ կրթության եւ գիտության նախարարություն
	www.edu.am
	52.95
	49.68

	7
	ՀՀ էկոնոմիկայի նախարարություն
	www.mineconomy.am
	52.54
	45.44

	8
	ՀՀ ֆինանսների նախարարություն
	www.minfin.am
	51.75
	37.04

	9
	ՀՀ քաղաքացիական ծառայության խորհուրդ
	www.csc.am
	51.23
	39.78

	10
	ՀՀ տնտեսական մրցակցության պաշտպանության պետական հանձնաժողով
	www.competition.am
	50.86
	              51.81



	11
	ՀՀ պաշտպանության նախարարություն
	www.mil.am
	49.98
	41.43

	12
	ՀՀ անշարժ գույքի կադաստրի պետական կոմիտե
	www.cadastre.am
	49.80
	47.50

	13
	ՀՀ ազգային վիճակագրական ծառայություն
	www.armstat.am
	49.15
	44.25

	14
	ՀՀ ոստիկանություն
	www.police.am
	48.06
	39.31

	15
	ՀՀ տրանսպորտի եւ կապի նախարարություն  
	www.mtc.am
	47.06


	            50.96



	16
	ՀՀ աշխատանքի եւ սոցիալական հարցերի նախարարություն
	www.mss.am
	44.94
	46.73

	17
	ՀՀ գյուղատնտեսության նախարարություն
	www.minagro.am
	42.82
	43.91

	18
	ՀՀ քաղաքաշինության նախարարություն
	www.mud.am
	40.73
	33.99



	19
	ՀՀ հանրային ծառայությունները կարգավորող հանձնաժողով
	www.psrc.am
	40.09
	49.29

	20
	ՀՀ արտաքին գործերի նախարարություն
	www.mfa.am
	39.29
	41.99

	21
	ՀՀ ջրային տնտեսության պետական կոմիտե
	www.scws.am
	37.29
	32.51

	22
	ՀՀ սպորտի եւ երիտասարդության հարցերի նախարարություն
	www.msy.am
	32.49
	29.51



	23
	ՀՀ քաղաքացիական ավիացիայի գլխավոր վարչություն
	www.aviation.am
	31.15
	36.05

	24
	ՀՀ աշխատանքի պետական տեսչություն
	www.apt.am


	30.35
	33.87

	25
	ՀՀ էներգետիկայի եւ բնական պաշարների նախարարություն
	www.minenergy.am
	30.24
	38.74



	 26
	ՀՀ վերահսկիչ պալատ
	www.coc.am
	29.45
	30.08

	 27
	ՀՀ առողջապահության նախարարություն
	www.moh.am
	28.29
	39.18

	  28
	ՀՀ սփյուռքի նախարարություն
	www.mindiaspora.am
	26.63
	34.05

	 29
	ՀՀ արտակարգ իրավիճակների նախարարություն
	www.mes.am
	24.78
	29.21

	30
	ՀՀ բնապահպանության նախարարություն
	www.mnp.am
	24.78
	35.34

	 31
	ՀՀ պետական գույքի կառավարման վարչություն
	www.spm.am
	24.36
	30.30

	 32
	ՀՀ մշակույթի նախարարություն
	www.mincult.am
	21.16
	31.30

	  33
	ՀՀ հեռուստատեսության եւ ռադիոյի ազգային հանձնաժողով
	www.tvradio.am


	20.24
	21.98

	 34
	ՀՀ միջուկային անվտանգության կարգավորման պետական կոմիտե
	www.anra.am
	18.32
	32.54




Ծանոթագրություն 1. ՀՀ ազգային անվտանգության ծառայության կայքը (www.sns.am) աղյուսակում ներառված չէ, քանի որ այս ՊՄ-ը իր էությամբ փակ կառույց է, որտեղ շատ բան պետական գաղտնիք է: Հետեւաբար՝ այդ ծառայության կայքը համեմատելի չէ մնացած պետական մարմինների կայքերի հետ:

Ծանոթագրություն 2. Վարկանիշային այս աղյուսակում, բացի ծանոթագրություն 1-ում նշված ՊՄ-ից, ներառված չէ նաեւ Պետական եկամուտների կոմիտեի կայքը, քանի որ այն չի համապատասխանում մոնիտորինգի չափորոշիչներին: 

Ինչպես երեւում է աղյուսակից, ՀՀ տարածքային կառավարման նախարարությունը, հաջորդ երկու տեղերում գտնվող գերատեսչությունների նկատմամբ ունեցած մեծ առավելությամբ, գրավել է առաջին տեղը: Այն առաջատար դիրքը պահպանում է 2011 թվականի կեսերից՝ կանոնավոր բարելավելով իր ցուցանիշները: Այսպես, նախորդ տարվա համեմատ այս նախարարությունն ավելի քան 15 տոկոսով բարելավել է իր կայքի վերջնարդյունքը՝ այն հասցնելով 83.96 տոկոսի, ինչը վկայում է, որ  այստեղ առկա է քաղաքացիներին հետաքրքրող հասարակական կարեւորության տեղեկությունների մեծ մասը: Ակնհայտ է, որ եւս մեկ նման «թռիչքի» դեպքում այս կայքը կարող է ընդհուպ մոտենալ թափանցիկության բացարձակ՝ 100 տոկոսանոց մակարդակի: Իսկ առայժմ, ԽԱՊԿ փորձագետների գնահատմամբ, այստեղ դեւռեւս ամբողջական չեն բյուջեի կատարման եւ նախարարությունում ստուգումների անցկացման մասին տեղեկությունները, բացակայում են նախարարի տեղակալների պաշտոնական ելույթների տեքստերը, նախարարության պաշտոնյաների մասնակցությամբ դատական գործերի (այդ թվում նրանց գործողությունների կամ անգործության օրինականությանը վերաբերող) վերլուծությունը եւ այլն:
Այս թերությունների մեծ մասը բնորոշ է նաեւ առաջատարին հաջորդող երկու գերատեսչությունների՝ ՀՀ միգրացիոն պետական ծառայության եւ ՀՀ արդարադատության նախարարության կայքերին: Սակայն թվարկածներից զատ, այստեղ արձանագրված են նաեւ այլ խնդիրներ: Մասնավորապես, երկու կառույցների կայքերում էլ բացակայում է անցկացված մրցույթների, աճուրդների եւ գնանշումների մասին տեղեկությունների ցանկը: Միգրացիոն պետական ծառայության կայքում չկան նաեւ տեղեկություններն այն միջոցառումների մասին, որոնց մասնակցել են գերատեսչության ղեկավարի տեղակալները, ինչպես նաեւ՝ ֆիզիկական եւ իրավաբանական անձանց հետ կնքվող քաղաքացիաիրավական պայմանագրերի ցանկն ու էական պայմանների նկարագրությունը: Իսկ արդարադատության նախարարության այլ թերությունների շարքում նշենք թափուր պաշտոնների համար անցկացված մրցույթների արդյունքների եւ այդ արդյունքների բողոքարկման կարգի վերաբերյալ տեղեկությունների բացակայությունը: Սակայն նախորդ տարվա համեմատ երկու պետական մարմիններն էլ բարելավել են իրենց ցուցանիշները. միգրացիոն պետական ծառայությունը՝ մոտ 23 տոկոսով (սա բոլոր ուսումնասիրված կայքերից ամենանշանակալի առաջընթացն է), արդարադատության նախարարությունը՝ մոտ 5 տոկոսով:
Առաջատար եռյակին հետեւում են 7 պետական մարմինների (ՀՀ կենտրոնական բանկի, ՀՀ կենտրոնական ընտրական հանձնաժողովի, ՀՀ կրթության եւ գիտության նախարարության, ՀՀ էկոնոմիկայի նախարարության, ՀՀ ֆինանսների նախարարության, ՀՀ քաղաքացիական ծառայության խորհրդի, ՀՀ տնտեսական մրցակցության պաշտպանության պետական հանձնաժողովի) կայքերը, որոնք հաղթահարել են տեղեկատվական թափանցիկության 50 տոկոսանոց շեմը, ինչը բավականին լավ ցուցանիշ է համարվում: Նախորդ տարի նրանցից միայն երկուսը՝ ՀՀ կենտրոնական բանկը եւ ՀՀ տնտեսական մրցակցության պաշտպանության պետական հանձնաժողովն էին կարողացել գերազանցել այդ սահմանը: Սակայն եթե ՀՀ ԿԲ-ը ավելի քան 5 տոկոսով բարելավել է իր կայքի տեղեկատվական թափանցիկության ցուցանիշը եւ ներկա վարկանիշային աղյուսակում զբաղեցրել է 4-րդ տեղը, ապա ՏՄՊՊՀ-ի կայքի դեպքում այդ ցուցանիշը մի քիչ նվազել է՝ կազմելով 50.86 տոկոս, եւ հանձնաժողովը հանգրվանել է 10-րդ տեղում: Ընդհանուր առմամբ՝ բոլոր 7 պետական մարմիններին բնորոշ թերություններից է այդ կառույցների տնօրինության տակ գտնվող ընդհանուր օգտագործման տեղեկատվական համակարգերի, ինչպես նաեւ դրանցից  օգտվելու կարգի մասին տեղեկությունների բացակայությունը կամ ոչ ամբողջական լինելը, չկա նաեւ ֆիզիկական եւ իրավաբանական անձանցից՝ տեղեկատվության հարցումների ձեւակերպման,  առաքման, ստացման եւ քննարկման կարգի նկարագրությունը: Այդ 7 կայքերի այցելուները հնարավորություն չունեն ծանոթանալու ՊՄ-ներում իրականացված ստուգումների արդյունքներին, այստեղ չկա ֆիզիկական եւ իրավաբանական անձանցից ստացված դիմումների եւ բողոքների վերլուծությունը, բավարար չափով ամբողջական չեն կամ ընդհանրապես ներկայացված չեն թափուր աշխատատեղերի ցանկը, դրանց համալրման կարգը, մրցույթների արդյունքները եւ դրանց բողոքարկման հնարավորությունը, ինչպես նաեւ՝  քաղաքացիական ծառայության անցնելու կարգը: Հիշյալ 7 կայքերից միայն 2-ը՝ կրթության եւ գիտության նախարարությունն ու քաղաքացիական ծառայության խորհուրդն են իրենց կայքերում տեղակայել տվյալ ՊՄ-ի տարեկան բյուջեի եւ դրա կատարման ընթացքի մասին ամբողջական տեղեկությունները: Կենտրոնական բանկի եւ ԿԸՀ-ի կայքերում այդ տեղեկություններն ամբողջովին բացակայում են, էկոնոմիկայի նախարարությունը եւ ՏՄՊՊՀ-ն չեն հրապարակել իրենց տարեկան բյուջեների ընդհանուր գումարը, իսկ ֆինանսների նախարարությունը՝ բյուջեի կատարման ընթացքը:
Նշենք, որ 50 տոկոսանոց տեղեկատվական թափանցիկության շեմին ընդհուպ մոտեցել են հիշյալ «յոթնյակին» հաջորդողները՝ ՀՀ պաշտպանության նախարարության  (49.98%), ՀՀ անշարժ գույքի կադաստրի պետական կոմիտեի (49.80%),  ՀՀ ազգային վիճակագրական ծառայության (49.15%) եւ ՀՀ ոստիկանության (48.06%) կայքերը, որոնք նախորդ տարվա համեմատ նկատելիորեն բարելավվել են, սակայն դեռեւս ունեն այն թերությունների մեծ մասը, որոնց մասին ասվեց վերեւում:
 Վարկանիշային աղյուսակի միջնամասում (15-ից 25-րդ տեղեր) հանգրվանած պետական մարմինների կայքերի մեծամասնության տեղեկատվական թափանցիկության մակարդակը, ներկա մոնիտորինգի արդյունքներով ավելի ցածր էր, քան նախորդ տարի: Այստեղ բացառություն են միայն ՀՀ քաղաքաշինության նախարարությունը, ՀՀ ջրային տնտեսության պետական կոմիտեն, ՀՀ սպորտի եւ երիտասարդության հարցերի նախարարությունը, որոնք որոշ չափով բարելավել են իրենց արդյունքները: Ընդհանուր առմամբ, այդ 11 կայքերի ցուցանիշների միջակայքը 47.06 տոկոսից (ՀՀ տրանսպորտի եւ կապի նախարարություն) նվազում է մինչեւ 30.24 տոկոսի (ՀՀ էներգետիկայի եւ բնական պաշարներիր նախարարություն): Այդ կայքերը շատ ավելի քիչ հանրային նշանակության տեղեկություններ են պարունակում, քան նրանք, որ գերազանցել են թափանցիկության 50 տոկոսի մակարդակը: Մասնավորապես, բացի շատ կայքերին բնորոշ թերություններից (ինչպես, օրինակ՝ ՊՄ-ի բյուջեի եւ/կամ նրա կատարման, թափուր պաշտոնների առկայության, դրանց համալրման մրցույթների անցկացման եւ դրանց արդյունքների բողոքարկման կարգի մասին տեղեկությունների բացակայությունը), այս պայմանական խմբում պետական մարմիններից ոչ մեկը չի ներկայացրել ամբողջական տեղեկություններ համազգային ծրագրերին իր մասնակցության եւ իրականցված միջոցառումների մասին: Այդ կայքերից ոչ մեկում տեղեկություններ չկան պետական մարմնի կողմից իրականացված փորձաքննությունների եւ դրանց արդյուքների մասին: Տասնմեկ կայքերից 6-ը տեղեկություններ չեն պարունակում տվյալ ՊՄ-ի կառուցվածքային ստորաբաժանումների իրավասությունների, խնդիրների եւ գործառույթների վերաբերյալ: Մի շարք նախարարություններ (օրինակ՝ արտաքին գործերի նախարարությունը, սպորտի եւ երիտասարդության հարցերի նախարարությունը, էներգետիկայի եւ բնական պաշարների նախարարությունը) եւ գերատեսչություններ (ջրային տնտեսության պետական կոմիտեն, աշխատանքի պետական տեսչությունը) չեն հրապարակել քաղաքացիների ընդունելության գրաֆիկները: Բոլոր 11 կայքերում ծայրահեղ անբավարար են ներկայացված տվյալ ՊՄ-ների գործունեությունը կարգավորող օրենսդրությունն ու նորմատիվ-իրավական ակտերը, ինչպես նաեւ իրենց կողմից մշակված օրենքների նախագծերը:
Վերը բերված թերությունները բնորոշ են նաեւ վարկանիշային աղյուսակի ստորին մասում հանգրվանած 9 պետական մարմինների կայքերին: Տարբերությունն այն է, որ վերջիններում հայտնաբերված բացթողումները նկատելիորեն ավելի շատ են, քան մրցակիցների մոտ: Համապատասխանաբար, տեղեկատվական թափանցիկության մակարդակն էլ ցածր է 30 տոկոսից: Ուշագրավ է, որ այս պայմանական խմբում բոլոր կայքերի ցուցանիշները, առանց բացառության, նախորդ տարվա համեմատ վատացել են: Այս առումով հատկապես «աչքի են ընկել» առողջապահության եւ մշակույթի նախարարությունների կայքերը, որոնց ցուցանիշները նվազել են ավելի քան 10 տոկոսով: Բոլոր 9-ը կայքերում, ի տարբերություն առավել բարձր տեղեր զբաղեցրածների, թերություններ են հայտնաբերվել նույնիսկ այնպիսի պարզ չափորոշիչներում, ինչպիսիք են ՊՄ-ի եւ նրա կառուցվածքի մասին ընդհանուր տեղեկությունները: Օրինակ առողջապահության, բնապահպանության, մշակույթի նախարարություններն իրենց կայքերում չեն հրապարակել տեղեկատու ծառայության հեռախոսահամարները: Սփյուռքի նախարարությունում եւ նույն բնապահպանության ու մշակույթի նախարարություններում բացակայում են էլեկտրոնային փոստի հասցեները, իսկ միջուկային անվտանգության կարգավորման պետական կոմիտեն չի ներկայացնում անգամ գերատեսչության ղեկավարի անունն ու ազգանունը:
Այս 9 կայքերի մեծամասնության (ամենից առաջ՝ արտակարգ իրավիճակների նախարարության, պետական գույքի կառավարման վարչության, մշակույթի նախարարության, հեռուստատեսության եւ ռադիոյի ազգային հանձնաժողովի, միջուկային անվտանգության կարգավորման պետական կոմիտեի) լուրջ թերությունը ՊՄ-ի խորհրդատվական եւ խորհրդակցական, այդ թվում՝ հասարակական, ինչպես նաեւ կոլեգիալ մարմինների մասին տեղեկությունների սակավությունը կամ ընդհանրապես բացակայությունն է: Բացառությամբ ԱԻ նախարարության, մնացած 8 ՊՄ-ներից ոչ մեկն իր գործուենության ոլորտի կանխատեսումներ չի հրապարակել: Միայն երեք՝ սփյուռքի, արտակարգ իրավիճակների եւ մշակույթի նախարարությունները տեղեկություններ ունեն այլ պետական մարմինների, հասարակական միավորումների, քաղաքական կուսակցությունների եւ այլ կազմակերպությունների հետ համագործակցության մասին: Այս «իննյակի» մյուս գերատեսչությունները դրան ուշադրություն չեն դարձրել:
Մոնիտորինգային խումբն առավել շատ թերություններ հայտնաբերել է հեռուստատեսության եւ ռադիոյի ազգային հանձնաժողովի ու միջուկային անվտանգության կարգավորման պետական կոմիտեի կայքերում, որոնք եզրափակում են վարկանիշային աղյուսակը: Բովանդակային առումով դրանք ամենից թույլն են. դրանցում բացակայում են հետազոտության չափորոշիչների մեծ մասին վերաբերող տեղեկությունները: Ընդսմին, միջուկային անվտանգության կարգավորման պետական կոմիտեի կայքի նյութերը HTML ձեւաչափով մատչելի չեն: Այսինքն, մոնիտորինգի տեխնիկական չափանիշներից մեկով այդ կայքը վատ վիճակում է, ինչի հետեւանքով վերջնարդյունքն ավելի է նվազել: 
Ընդհանուր առմամբ, EXMO ավտոմատացված տեղեկատվական համակարգով հաշվարկները ցույց տվեցին, որ Հայաստանի նախարարությունների եւ գերատեսչությունների պաշտոնական կայքերի տեղեկատվական թափանցիկության միջին գործակիցը կազմում է 42.05 տոկոս: Իսկ սա նշանակում է, որ հասարակական նշանակալի տեղեկությունների մեծ մասը, որը կարող է հետաքրքրել երկրի քաղաքացիներին, դեռեւս մնում է անհասանելի:
ՀՀ մարզպետարանների կայքեր
Միասնական մեթոդոլոգիայով հետազոտվել են նաեւ Հայաստանի 10 մարզպետարանների կայքերը եւ նրանց համար սահմանված է տեղեկատվական թափանցիկության առանձին վարկանիշային աղյուսակ: Ինչպես արդեն նշել ենք, այդ կայքերը ներառված են «ՀՀ տարածքային կառավարման համակարգ» միասնական ցանցի մեջ, ինչով էլ պայմանավորված է նրանց միատեսակ դիզայնն ու կառուցվածքը: Սակայն կայքերը տարբերվում են անհրաժեշտ տեղեկությունների առկայությամբ կամ բացակայությամբ, տեղեկատվության ծավալով, դրա ամբողջականությամբ, հրատապությամբ եւ տեխնիկական մատչելիությամբ:

ՀՀ 10 մարզպետարանների պաշտոնական կայքերի մոնիտորինգի արդյունքներով կազմված վարկանիշային աղյուսակն ունի հետեւյալ տեսքը (համեմատության համար ներկայացնում ենք նաեւ 2012-ի ցուցանիշները).
	№
	Մարզը
	Կայքի հասցեն
	Տեղեկատվական թափանցիկության աստիճանը (%) 

 2013 թվական
	Տեղեկատվական թափանցիկության աստիճանը (%)

2012 թվական  

	1
	Սյունիքի մարզ
	www.syunik.gov.am
	51.62
	49.22

	2
	Արմավիրի մարզ
	www.armavir.gov.am
	46.95
	38.53

	3
	Լոռու մարզ
	www.lori.gov.am
	44.00
	44.11

	4
	Վայոց ձորի մարզ
	www.vdzor.gov.am
	43.48
	34.01

	5
	Գեղարքունիքի մարզ
	www.gegharkunik.gov.am
	41.23
	34.73

	6
	Տավուշի մարզ
	www.tavush.gov.am 
	41.22
	38.29

	7
	Կոտայքի մարզ
	www.kotayk.gov.am
	41.11
	37.49 

	8
	Արագածոտնի մարզ
	www.aragatsotn.gov.am 
	40.63
	38.03


	9
	Արարատի մարզ
	www.ararat.gov.am
	37.06
	35.81

	10
	Շիրակի մարզ
	www.shirak.gov.am
	26.15
	34.37


Ինչպես երեւում է աղյուսակից, մարզպետարանների պաշտոնական կայքերի մեծ մասը, նախորդ տարվա համեմատ, տեղեկատվական թափանցիկության ավելի բարձր գործակից ունի: Բացառություն են միայն Լոռու եւ Շիրակի մարզերի կայքերը. առաջինի մակարդակը համարյա նույնն է մնացել, իսկ երկրորդինը նվազել է ավելի քան 8 տոկոսով:
Ինչպես նախարարությունների ու կառավարությանն առընթեր մարմինների վարկանիշային աղյուսակում, մարզպետարանների կայքերի խմբում եւս առաջատարի փոփոխություն չի եղել: Իր նախորդ տարվա ցուցանիշը բարելավելով ընդամենը 2.4 տոկոսով՝ Սյունիքի մարզպետարանի կայքը պահպանել է առաջին տեղը: Ընդսմին, այն հաղթահարել է 50 տոկոսի սահմանագիծը, ինչին առայժմ չի հասել նրա ոչ մի մրցակից: Այսուհանդերձ, Սյունիքի կայքի տեղեկատվական թափանցիկության աստիճանը կարող էր ավելի բարձր լինել, եթե այնտեղ տեղակայված լինեին ոչ միայն մարզպետի, այլեւ նրա տեղակալների աշխատանքային այցերի մասին տեղեկություններն ու նրանց ելույթների տեքստերը, եթե ներկայացված լինեին համազգային ծրագրերի ցանկը, որոնց մասնակցում է մարզը, ինչպես նաեւ՝ այդ ծրագրերի շրջանակներում նախատեսվող միջոցառումներն ու դրանց իրականացման ընթացքը: Կայքում տեղեկություններ չկան մարզպետարանում իրականացված ստուգումների մասին, հրապարակված չեն մարզպետի եւ այլ պաշտոնյաների որոշումների կամ գործողությունների (անգործության) վարչական կամ դատական վիճարկման կարգը: Բացակայում է նաեւ ՊՄ-ի թույլատրական եւ իշխանական գործողությունների համար ֆիզիկական եւ իրավաբանական անձանց  դիմելու կարգի նկարագրությունը:
Ինչպես ցույց տվեց մոնիտորինգի տվյալների վերլուծությունը՝ թվարկված թերությունները հատուկ են առանց բացառության բոլոր մարզպետարանների կայքերին: Այդ ընդհանուր թերությունների շարքում է նաեւ թափուր պետական պաշտոնները զբաղեցնելու համար անցկացված մրցույթների արդյունքների մասին տեղեկությունների բացակայությունը: Բացառություն է կազմում միայն Լոռու մարզպետարանի կայքը, որտեղ կադրային ապահովման մասին տեղեկատվությունը ներկայացված է լրիվ ծավալով: Ի դեպ, այդ կայքն այս խմբում միակն է, որում մարզի բյուջեի եւ դրա կատարման ընթացքի մասին սպառիչ տեղեկություններ են հրապարակված: Սակայն այստեղ էլ արձանագրվել են մի շարք այլ էական բացթողումներ, որոնք բացասաբար են ազդել վերջնական ցուցանիշի վրա: Մասնավորապես, բացակայում են մարզպետարանի տնօրինության տակ գտնվող ընդհանուր օգտագործման տեղեկատվական համակարգերի եւ դրանց օգտագործման կարգի նկարագրությունը, թույլատրական եւ իշխանական գործողությունների կատարման, ֆիզիկական եւ իրավաբանական անձանց հետ կնքված քաղաքացիա-իրավական պայմանագրերի մասին տեղեկությունները եւ այլն:
Նմանատիպ բացթողումներ, սակայն ավելի քիչ ծավալով, արձանագրված են նաեւ Արմավիրի մարզպետարանի կայքում, որը վարկանիշային աղյուսակում զբաղեցրել է երկրորդ տեղը՝ շրջանցելով Լուռու կայքին: Ուշագրավ է, որ այս երկու կայքերը դեռեւս անցյալ տարվանից սուր մրցակցության մեջ են՝ փոխնիփոխ գրավելով 2-րդ կամ 3-րդ տեղերը: Այսպես, 2012 թվականի կեսերին առաջատարին հաջորդում էր Արմավիրի կայքը, սակայն տարվա արդյունքներով Լոռու մարզպետարանի կայքը շրջանցեց նրան՝ մղելով երրորդ հորիզոնական: Այժմ Արմավիրն իրեն է վերադարձրել երկրորդ տեղը՝ իր ցուցանիշը բարելավելով ավելի քան 8 տոկոսով:
Սակայն ամենամեծ առաջընթացն ունեցել է Վայոց ձորի մարզի կայքը, որը փոքր տարբերությամբ հետ է մնում առաջատար եռյակից: Դեռեւս անցյալ տարվա վերջին այն եզրափակում էր վարկանիշային աղյուսակը: Այժմ, տեղեկատվական թափանցիկությունը բարձրացնելով ավելի քան 9 տոկոսով, այս կայքը 10-րդ տեղից բարձրացել է պատվավոր 4-րդ տեղ: Այսուհանդերձ, այստեղ, ինչպես նաեւ 40 տոկոսի սահմանը անցած եւ աղյուսակում միջին տեղեր զբաղեցրած այլ մարզպետարանների (Գեղարքունիք, Տավուշ, Կոտայք, Արագածոտն) կայքերում վեր են հանված լուրջ թերություններ, որոնց վերացումը հնարավորություն կտա ավելի բարձր արդյունքների հասնել: Մասնավորապես, շահագրգիռ ֆիզիկական եւ իրավաբանական անձինք չեն կարող գտնել մարզպետարանների թույլատրական եւ իշխանական գործողություններ կատարելու, ինչպես նաեւ դրանց համար պատասխանատու անձանց ցուցակն ու հեռախոսհամարները, չկան տեղեկություններ մարզպետարանի կամ նրա ենթակայության կազմակերպությունների կողմից պլանավորված աճուրդների մասին, անբավարար են ներկայացված մարզպետի եւ նրա աշխատակազմի գործունեությունը կարգավորող օրենքներն ու նորմատիվ իրավական ակտերը:
Ինչ վերաբերում է հետնապահներին՝ Արարատի եւ Շիրակի մարզպետարաններին, ապա նրանց կայքերում, բացի վերոհիշյալ թերություններից, բազմաթիվ բացթողումներ են արձանագրվել նաեւ այնպիսի չափորոշիչներով, որոնք բավականին ամբողջական ներկայացված են մրցակիցների մոտ: Այսպես, միայն Արարատի մարզպետարանի կայքում են բացակայում խորհրդատվական մարմինների նիստերի որոշումների մասին տեղեկատվությունը, ինչպես նաեւ իր տնօրինության տակ գտնվող ոլորտների իրավիճակի մասին ընդհանուր ցուցանիշները: Շիրակի կայքում նշված չէ անգամ մարզպետարանի էլեկտրոնային փոստի հասցեն, բացակայում է մարզպետի իրավասությունների նկարագրությունը, ներկայացված չեն նրա աշխատակազմի գործառույթներն ու խնդիրները:
Նշենք, որ Հայաստանի մարզպետարանների պաշտոնական կայքերի տեղեկատվական թափանցիկության միջին գործակիցը կազմել է 41.34 տոկոս եւ քիչ է զիջում նախարարությունների եւ գերատեսչությունների համանման ցուցանիշին:
ՀՀ նախագահի, ՀՀ Ազգային ժողովի, ՀՀ կառավարության,  ՀՀ սահմանադրական դատարանի, ՀՀ դատախազության Երեւանի քաղաքապետարանի, ՀՀ մարդու իրավունքների պաշտպանի կայքեր

Ինչպես արդեն նշել ենք, այս խմբի համար վարկանիշային աղյուսակ չի կազմվել, քանի որ այդ մարմինների գործառույթներն ու դերը, ինչպես նաեւ հրապարակման համար անհրաժեշտ տեղեկությունների քանակը տարբեր են, հետեւաբար ստացված արդյունքները համադրելի չեն: Այդ պատճառով այստեղ տեղեկատվական թափանցիկության ցուցանիշները կներկայացնենք ըստ այդ մարմինների՝ ՀՀ Սահմանադրությամբ հաստատված աստիճանակարգության (հիերարխիայի):
	Պետական մարմինը
	Կայքի հասցեն
	Տեղեկատվական թափանցիկության աստիճանը (%) 

 2013 թվական
	Տեղեկատվական թափանցիկության աստիճանը (%)

2012 թվական  

	ՀՀ նախագահ
	www.president.am


	33.62
	         29.90

	ՀՀ Ազգային ժողով
	www.parliament.am
	55.08
	         53.00

	ՀՀ կառավարություն
	www.gov.am; www.e-gov.am
	46.45
	         42.75

	ՀՀ սահմանադրական դատարան
	www.concourt.am
	45.14
	         42.71

	ՀՀ դատախազություն
	www.genproc.am
	59.50
	         56.54

	Երեւանի քաղաքապետարան 
	www.yerevan.am
	54.97
	         37.57 

	ՀՀ մարդու իրավունքների պաշտպան 
	www.ombuds.am
	38.64
	         34.09


Աղյուսակում բերված տվյալները ցույց են տալիս, որ անցյալ տարվա համեմատ այս խմբում ընդգրկված բոլոր պետական մարմինները բարելավել են իրենց կայքերը: Առավել մեծ առաջընթաց արձանագրել է Երեւանի քաղաքապետարանը. նրա կայքի տեղեկատվական թափանցիկության ցուցանիշը աճել է ավելի քան 17 տոկոսոով եւ կազմել 54.97 տոկոս: Այս խմբի մյուս երկու՝ Ազգային ժողովի եւ ՀՀ դատախազության կայքերը դեռեւս անցյալ տարի էին հաղթահարել 50 տոկոսի սահմանը եւ այժմ իրենց ցուցանիշները բարելավում են փոքր քայլերով՝ մոտ 2-3 տոկոսով: 
Ընդհանուր առմամբ, այս խմբում տեղեկատվական թափանցիկության միջին գործակիցը նկատելիորեն ավելի բարձր է, քան մյուս երկուսում: Այստեղ այն կազմում է 47.63 տոկոս: Առավելությունն ակնհայտ է հատկապես տեխնիկական չափորոշիչներով: Մասնավորապես, ի տարբերություն նախարարությունների եւ գերատեսչությունների ճնշող մեծամասնության եւ բոլոր մարզպետարանների, կայքերի այս խմբում համարյա բոլորում կա ընդլայնված որոնման գործառույթ, ինչպես նաեւ տվյալ պետական մարմնին վերաբերող օրենքների,  նորմատիվ իրավական ակտերի տեքստերի որոնման հնարավորություն: Որոշ իմաստով այստեղ բացառություն են Մարդու իրավունքների պաշտպանի եւ Երեւանի քաղաքապետարանի կայքերը, որտեղ վերը հիշատակված ոչ բոլոր տեխնիկական հնարավորություններն են առկա: Ի դեպ, այդ կայքերում բացակայում են նաեւ web-մաստերի եւ/կամ այլ պատասխանատու անձի էլեկտրոնային փոստերի հասցեները: Այսինքն՝ այցելուն չի կարող նրանց ուղարկել իր հարցերը, դիտողություններն ու առաջարկությունները: Մնացած հինգ կայքերում նման հասցեներ կան:

Ինչ վերաբերում է բովանդակային չափորոշիչներին, ապա այս խմբի կայքերի անվիճելի արժանիքը պետական մարմնի մասին ընդհանուր տեղեկություններին (մասնավորապես՝ ղեկավարությանը, կառուցվածքային ստորաբաժանումներին, ընթացիկ գործունեությանը) վերաբերող բաժիններն են: Դրա հետ միասին, մոնիտորինգի ընթացքում ի հայտ եկան մի շարք թերություներ, որոնք բնորոշ են բոլոր 7 կայքերին: Այսպես, նրանցից ոչ մեկը չունի տարեկան բյուջեի կատարման ընթացքի մասին տեղեկություններ: Իսկ 7 պետական մարմիններից 6-ը չեն նշել նաեւ իրենց տարեկան բյուջեի ընդհանուր գումարը: Այստեղ բացառություն է Երեւանի քաղաքապետարանը, որի կայքում այդ թիվն առկա է:  
Լուրջ խնդիր է մնում պետական մարմինների կադրային ապահովման մասին ամբողջական տեղեկությունների բացակայությունը: Այս մասին առավել շատ տեղեկություններ կան ՀՀ դատախազության կայքում, որտեղ հրապարակված են թափուր պաշտոնների ցանկը, հավակնորդներին ներկայացվող որակական պահանջները, մրցույթների անցկացման  եւ քաղաքացիների կողմից դիմումների ներկայացման կարգը: Սակայն, ինչպես այս խմբի մյուս մարմինների կայքերում (որոնցում քիչ տեղեկություններ կան կամ համարյա ոչինչ չկա կադրային ապահովման մասին), այստեղ էլ բացակայում են տեղեկությունները մրցույթների արդյունքների եւ դրանց վիճարկման կարգի մասին: 

Բոլոր 7 կայքերի ընդհանուր թերություններից է նաեւ ՊՄ-ի տնօրինության տակ գտնվող ընդհանուր օգտագործման տեղեկատվական համակարգերի նկարագրությունը: Բացառությամբ ՀՀ ԱԺ կայքի, մյուսներում չկա նաեւ տեղեկությունների տրամադրման կարգը:

ՀՀ նախագահի, ՀՀ կառավարության, ՀՀ սահմանադրական դատարանի եւ Երեւանի քաղաքապետարանի կայքերի այցելուները չեն կարող տեղեկություններ ստանալ այդ ՊՄ-ների եւ նրանց պաշտոնատար անձանց որոշումները կամ գործողությունները (անգործությունը) վարչական և դատական ատյաններում վիճարկելու կարգի նկարագրությունը: Նման տեղեկատվություն կա Ազգային ժողովի եւ ՀՀ դատախազության կայքերում: Սակայն, դրա հետ մեկտեղ, ոչ մեկում առկա չէ այդ մարմինների մասնակցությամբ դատական գործերի, ինչպես նաեւ նրանց գործունեությանը վերաբերող դատավճիռների տեսությունը:
Անկասկած, հրապարակման ենթակա հասարակական հետաքրքրություն ներկայացնող է աճուրդների, մրցույթների եւ գնանշումների մասին տեղեկատվությունը: Սակայն նման տեղեկություններ կան միայն Երեւանի քաղաքապետարանի կայքում: Միաժամանակ, այս խմբի ՊՄ-ներից ոչ մեկը չունի հղում այն պաշտոնական կայքին, որտեղ հրապարակվում են պատվերները: Հասարակաության համար փակ են մնում նաեւ ֆիզիկական եւ իրավաբանական անձանց հետ կնքվող քաղաքացիա-իրավական պայմանգրերի ցանկը եւ էական պայմանները: Բացի այդ, այս խմբի կայքերի մեծ մասում (ՀՀ նախագահ, ՀՀ կառավարություն, ՀՀ դատախազություն, Երեւանի քաղաքապետարան) ոչինչ չկա իրենց իրավասությունների շրջանակներում այդ մարմինների իրականացրած ստուգումների մասին: Իսկ ՀՀ կառավարության կայքում բացակայում է նաեւ պետական մարմնում իրականացված ստուգումների մասին տեղեկատվությունը: Ի դեպ, նման տեղեկություններ չկան նաեւ ՀՀ մարդու իրավունքների պաշտպանի կայքում:
Խոսելով որոշ յուրահատուկ թերությունների մասին, նշենք, որ ՀՀ դատախազությունն, օրինակ, իր կայքում չի զետեղում տեղեկություններ ուրիշ պետական մարմինների, հասարակական միավորումների եւ այլ կազմակերպությունների հետ համագործակցության վերաբերյալ: Մարդու իրավունքների պաշտպանի աշխատակազմը ոչինչ չի հաղորդում միջազգային կառույցների հետ համագործակցության մասին: Երեւանի քաղաքապետարանն իր կայքի միջոցով հասարակությանը չի տեղեկացնում մայրաքաղաքի հեռանկարների մասին պատրաստված կանխատեսումների մասին: Իսկ ՀՀ Ազգային ժողովը, ՀՀ կառավարությունը, ՀՀ սահմանադրական դատարանը եւ ՀՀ մարդու իրավունքների պաշտպանը չեն հրապարակել քաղաքացիների ընդունելության գրաֆիկը:
Այսուհանդերձ, մեր կարծիքով, բոլոր թերությունները, որ վեր են հանվել այս խմբում, ինչպես նաեւ առաջին երկուսում (նախարարություններ եւ գերատեսչություններ, մարզպետարաններ), հաջողությամբ կարող են վերացվել, քանի որ հետազոտության արդյունքների հրապարակումից հետո սկսվում է համագործակցության ժամանակաշրջանը, երբ պետական մարմինների ներկայացուցիչները, ԽԱՊԿ մոնիտորինգային խմբի փորձագետների հետ համագործակցելով, կկատարելագործեն պաշտոնական կայքերը: Վերջիններիս բովանդակության ու տեխնիկական վիճակի բարելավումից էլ կախված կլինեն վերջնական արդյունքները: 
ՄՈՆԻՏՈՐԻՆԳԻ ՄԵԹՈԴԱԲԱՆՈՒԹՅՈՒՆԸ
Սույն հետազոտության մեթոդաբանությունը մշակել է Սանկտ Պետերբուրգում (ՌԴ) գործող Տեղեկատվության ազատության զարգացման ինստիտուտը (Институт развития свободы информации) եւ սիրահոժար տրամադրել է Խոսքի ազատության պաշտպանության կոմիտեին՝ Հայաստանում եւս այն կիրառելու համար: Նկատի ունենալով երկու երկրների պետական կառավարման համակարգերի, ինչպես նաեւ՝ օրենսդրական տարբերությունները՝ մեթոդաբանությունը, այդ թվում չափանիշներն ու գնահատման չափորոշիչները, հարմարեցվել են տեղի պայմաններին: 

Մեթոդաբանության նկարագրությունը
Մոնիտորինգի նպատակը իշխանության մարմինների պաշտոնական կայքերի տեղեկատվական թափանցիկության մակարդակը որոշելն է՝ դրանց քանակական եւ որակական բնութագրիչների գնահատման միջոցով:
Հետազոտության առարկան պետական մարմինների պաշտոնական կայքերի բովանդակության համապատասխանությունն է՝ 

ա) պետական մարմինների գործունեության մասին տեղեկությունների՝ ՀՀ քաղաքացիների համար մատչելիությունը կարգավորող օրենսդրությանն ու այլ նորմատիվ-իրավական ակտերին,

բ) կայքերին ներկայացվող համընդհանուր,  այդ թվում՝ միջազգային փորձից բխող, տեխնիկական պահանջներին, 
գ) ֆիզիկական եւ իրավաբանական անձանց՝ տեղեկությունների ստացման ակնհայտ պահանջմունքներին:

Հետազոտության օբյեկտը պետական իշխանության մարմինների պաշտոնական կայքերն են: Հետազոտվել է 51 կայք՝ երեք խմբով: Առաջին խումբը կազմել են ՀՀ նախարարությունների եւ կառավարությանն առընթեր պետական մարմինների կայքերը՝ թվով 34, երկրորդ խումբը՝ «Տարածքային կառավարման համակարգ» միասնական ցանցում ընդգրկված`10 մարզերի պաշտոնական կայքերը: Երրորդ խմբում են՝ ՀՀ նախագահի, ՀՀ Ազգային ժողովի, ՀՀ կառավարության, ՀՀ սահմանադրական դատարանի, ՀՀ դատախազության, Երեւանի քաղաքապետարանի եւ ՀՀ մարդու իրավունքների պաշտպանի պաշտոնական կայքերը: Տվյալների համեմատությունները կատարվել են՝ ըստ խմբերի: Առաջին երկու խմբերի ցուցանիշներով կազմվել են վարկանիշային աղյուսակներ: Իսկ երրորդ խմբի տվյալներով այդպիսին չի կազմվել, քանի որ այդ մարմինների գործառույթները, հետեւաբար, նաեւ՝ վերլուծությամբ ստացված արդյունքները, համեմատելի չեն: 

Մոնիտորինգի փուլերը: Հետազոտությունը կազմված է 4 փուլից. առաջինը՝ նախապատրաստականն է, որի ժամանակ նախատեսվում է կապ հաստատել պետական մարիմինների պաշտոնական կայքերի համար պատասխանատու ներկայացուցիչների հետ, մշակել եւ վերամշակել այդ կայքերի գնահատման չափորոշիչների ցանկը, ինչպես նաեւ՝ յուրացնել համապատասխանության և սոցիալական նշանակալիության գործակիցները: Երկրորդ փուլում կատարվում են՝ կայքերի նախնական վերլուծությունն ու գնահատումը, տեղեկատվական մատչելիության վարկանիշային աղյուսակների կազմումն ու դրա հրապարակումը: Երրորդը՝ համագործակցության փուլն է, երբ պետական կառույցների ներկայացուցիչների համար ապահովվում է մոնիտորինգի նախնական արդյունքների մատչելիությունը եւ ԽԱՊԿ փորձագետների հետ քննարկումների հիման վրա պաշտոնական կայքերը կատարելագործվում են: Չորրորդ փուլում կատարվում է ամփոփիչ վերլուծություն, ստացվում են վերջնարդյունքները, կազմվում եւ հրապարակվում է տեղեկատվական թափանցիկության վերջնական վարկանիշային աղյուսակը՝ տարվա կտրվածքով:
Հետազոտության մեթոդը առցանց (օնլայն) ռեժիմով (կոնկրետ ժամանակահատվածում) կայքերի բովանդակության փորձագիտական վերլուծությունն է: Սրա էությունը փորձագետների խմբի կողմից պետական իշխանության մարմինների պաշտոնական կայքերի բովանդակության ուսումնասիրությունն է՝ պարզելու հետազոտության համար ընտրված՝ թափանցիկության մակարդակի քանակական եւ որակական բնութագրիչների առկայությունը: Այս մեթոդն արդյունավետ է նրանով, որ թույլ է տալիս գնահատել ՊՄ-ների կայքերում առկա համապատասխան տեղեկությունների մատչելիությունը (լայն իմաստով)՝ սովորական այցելուների համար: 

Մոնիտորինգի չոփորոշիչները: Հրապարակման ենթակա տվյալների/տեղեկությունների անվանումները, ինչպես նաեւ կայքերին ներկայացվող տեխնիկական պահանջները մոնիտորինգի չափորոշիչներն են:
Պետական մարմինների պաշտոնական կայքերի բովանդակության հետազոտությունը եւ վերլուծությունը կատարվում է 152 չափորոշիչներով (պարամետրերով), որոնցից 131-ը բովանդակային է, իսկ 21-ը՝ տեխնիկական: Դրանք պայմանականորեն կարելի բաժանել 10 խմբի.

1. ընդհանուր տեղեկություններ պետական մարմնի (ՊՄ) մասին,

2. ՊՄ-ի կառուցվածքը,

3. տեղեկություններ ՊՄ-ի տեղեկատվական ռեսուրսների մասին,

4. տեղեկություններ ՊՄ-ի գործունեության մասին՝ իր հիմնական իրավասությունների ոլորտում,

5. օրենսդրությունը եւ ՊՄ-ի իրավաստեղծ գործունեությունը,

6. ֆիզիկական եւ իրավաբանական անձանց իրավունքների, ազատությունների եւ օրինական շահերի պաշտպանության ուղղությամբ ՊՄ-ի գործունեության կարգը,

7. ՊՄ-ում մրցույթների, աճուրդների եւ գնանշումների անցկացման, ինչպես նաեւ՝ կնքված պետական պայմանագրերի (կոնտրակտների) մասին տեղեկատվությունը,

8. ՊՄ-ի կադրային ապահովումը,

9. բյուջեն, ֆինանսները,

10. տեղեկատվության ընկալման հարմարության չափորոշիչներ: 
Առաջին ինը խմբերի չափորոշիչները բովանդակային են, տասներորդինը՝ տեխնիկական: 
Վերջինի մեջ մտնում են, օրինակ՝ ՊՄ-ի պաշտոնական կայքի գրանցումը ինտերնետի հիմնական որոնման համակարգերում (Google, Yahoo եւ այլն), ՊՄ-ի գործունեության թեմաներով նորությունների ժապավենի առկայությունը, պետական տուրքի եւ այլ անհրաժեշտ վճարումների անդորրագրի ինտերակտիվ ձեւաթղթի առկայությունը (անմիջականորեն կայքից այն լրացնելու եւ տպելու հնարավորություն), կայքում թարմացումներին հետեւելու հնարավորությունը եւ այլն: 

Ամենավերջին չափորոշիչը՝ պետական մարմինների կայքերում ֆիզիկական կամ իրավաբանական անձանց, ապրանքների, աշխատանքների եւ ծառայությունների գովազդի (այդ թվում՝ թաքնված) առկայությունն է: Սա միակ չափորոշիչն է, որի առկայությունը բացասական է գնահատվում:
Սոցիալական կարեւորության եւ վերաբերելիության գործակիցների հաշվարկման կարգը: Հետազոտության օբյեկտիվության բարձրացման եւ համապատասխան ինֆորմացիայի պահանջված լինելու տեսանկյունից գնահատվող չափորոշիչների ոչ համազորությունը հաշվի առնելու նպատակով մտցվում է սոցիալական կարեւորության գործակիցը (Ксз
): Այս գործակիցը արտացոլում է այս կամ այն տեղեկատվության սոցիալական կարեւորությունը եւ դրա նկատմամբ հանրային հետաքրքրության աստիճանը:
Տվյալ ցուցանիշի օգտագործման անհրաժեշտությունը պայմանավորված է նրանով, որ բոլոր չափորոշիչները չէ, որ սոցիալական կարեւորության տեսակետից համազոր են: 
Սոցիալական կարեւորության գործակիցը ունի երեք արժեքներից որեւէ մեկը

- սոցիալական կարեւորության ցածր մակարդակ՝ Ксз = 1

- սոցիալական կարեւորության միջին մակարդակ՝ Ксз = 2

- սոցիալական կարեւորության բարձր մակարդակ՝ Ксз = 3

Հետազոտության օբյեկտիվության բարձրացման մյուս միջոցը չափորոշիչների վերաբերելիության գործակցի (Крп)  եւ չափանիշների վերաբերելիության գործակցի (Крк) կիրառությունն է: Մեթոդաբանության մեջ դրանց ներմուծումը բացատրվում է երկու հանգամանքով.
-տարբեր պետական մարմինների (որոնց պաշտոնական կայքերը գնահատվում են մեկ ցիկլի ընթացքում) կառուցվածքի եւ իրավասությունների հնարավոր տարբերությամբ (սրա համար օգտագործվում է Крп -ը):

-չափորոշիչի առանձնահատկությամբ՝ կապված միայն չափանիշների մասով դրա գնահատման հնարավորությամբ (սրա համար օգտագործվում է Крк -ը):
Յուրաքանչյուր պետական մարմնի իրավասությունները սահմանվում են համապատասխան նորմատիվ-իրավական ակտերով: Իրենց իրավասությունների յուրահատկությունից ելնելով՝ որոշ պետական մարմիններ պարտավոր են պաշտոնական կայքերում տեղադրել որոշակի կարգի տեղեկություններ, իսկ մյուսները՝ ոչ: Այս տարբերությունը հաշվի առնելու համար, մոնիտորինգային խմբի փորձագետները վերլուծում են յուրաքանչյուր պետական մարմնի իրավասությունները, գործառույթները եւ խնդիրները սահմանող օրենսդրական դրույթները: Այս վերլուծության հիման վրա փորձագետները, ըստ բոլոր չափանիշների, որոշում են այն չափորոշիչները, որոնք անհարժեշտ չէ գնահատել: Այլ խոսքով՝ այս ցուցանիշի միջոցով փորձագետները որոշում են, թե արդյոք տվյալ չափորոշիչը վերաբերո՞ւմ է տվյալ պետական մարմնի իրավասություններին, թե՞ ոչ:
Բացի այդ, որոշ չափորոշիչներ կարող են գնահատվել ոչ բոլոր չափանիշներով, այլ միայն մեկով կամ մի քանիսով: Սա պայմանավորված է համապատասխան պարամետրով սահմանվող տեղեկությունների էությամբ: 
Չափորոշիչի վերաբերելիության գործակիցը կարող է երկու արժեք ունենալ.
- եթե չափորոշիչը չի օգտագործվում որոշակի պետական մարմնի կայքի գնահատման ժամանակ, ապա՝ Крп = 0,

- եթե չափորոշիչը օգտագործվում է որոշակի պետական մարմնի կայքի գնահատման ժամանակ, ապա՝ Крп = 1:
Չափանիշի վերաբերելիության գործակիցը կարող է երկու արժեք ունենալ.

- եթե պաշտոնական կայքի գնահատման ժամանակ չափանիշը չի օգտագործվում որոշակի չափորոշիչի համար, ապա Крк = 0,

- եթե պաշտոնական կայքի գնահատման ժամանակ չափանիշը օգտագործվում է որոշակի չափորոշիչի համար, ապա Крк = 1:

Մոնիտորինգի չափանիշները: Իբրեւ կայքերի պարունակած տեղեկությունների գնահատման չափանիշներ ընտրված են հետեւյալ քանակական եւ որակական բնութագրիչները.
· առկայություն/բացակայություն,

· ամբողջականություն,  

· հրատապություն (օպերատիվություն),

· մատչելիություն,
· HTML մատչելիություն
· փաստաթղթերի մատչելիություն
· գրաֆիկական մատչելիություն
Առաջին՝ «առկայություն/բացակայություն» չափանիշը քանակական է: 

Ելնելով յուրաքանչյուր մարմնի կանոնադրությամբ եւ այլ նորմատիվ ակտերով սահմանված նրա իրավասություններից, գործառույթներից եւ խնդիրներից՝ տեղեկությունների որոշ տեսակներ կարող են եւ այս կամ այն պետական մարմնի կայքում պարտադիր հրապարակման ենթակա չլինել: Ընդսմին, հետազոտության ընթացքում վերլուծվել են նաեւ ՊՄ-ների կանոնադրությունները եւ մյուս նորմատիվ ակտերը՝ որոշելու համար այս կամ այն տեղեկությունների անհրաժեշտությունը: 
Տեղեկության «առկայություն/բացակայություն» չափանիշով փորձագետները հաշվարկում են Առկայության գործակիցը՝ (К1), որը կարող է ունենալ երկու արժեք.

-այն դեպում, երբ չափորոշիչին համապատասխանող տեղեկությունն առկա է պաշտոնական կայքում՝ К1 = 1,
-այն դեպում, երբ չափորոշիչին համապատասխանող տեղեկությունը բացակայում է պաշտոնական կայքում՝ К1 = 0:
«Ամբողջականությունը» քանակական չափանիշ է, որը բնութագրում է պաշտոնական կայքում տեղակայված տեղեկության բավարար լինելը՝ համապատասխան չափորոշիչի մասին ամբողջական պատկերացում կազմելու համար: Այս իմաստով բավարար տեղեկությունը բնութագրվում է հետեւյալ ցուցիչներով.
● ՊՄ-ի պաշտոնական կայքում ներբեռնված տեղեկության քանակական կազմը պետք է համապատասխանի ողջ գոյության ընթացքում սեփական իրավասությունների շրջանակներում ՊՄ-ի ստեղծած տվյալների կազմին: Օրինակ, եթե պետական մարմինը նախորդող ժամանակաշրջանում պատրաստել է հինգ հաշվետվություն, ապա բոլոր հինգն էլ պետք է տեղադրված լինեն պաշտոնական կայքում,
● պաշտոնական կայքում տեղադրված տեղեկության բովանդակությունը  պետք է արտացոլի այս կամ այն չափորոշիչի մասին ամբողջ անհրաժեշտ տեղեկատվական ծավալը: Օրինակ, հաշվետվությունները պետք է կայքում տեղադրված լինեն ամբողջությամբ, այլ ոչ թե քաղվածքների տեսքով:  

«Ամբողջականություն» չափանիշով փորձագետները հաշվարկում են Տեղեկատվության ամբողջականության գործակիցը (К2), որը կարող է ունենալ երեք աստիճան. 

· ամբողջականության բարձր աստիճան (90-100%), К2 = 1 (ներկայացված է տեղեկությունների ամբողջ անհրաժեշտ ծավալը եւ դրա վերաբերյալ տեղեկատվությունը շարադրված է ամբողջ ծավալով),
· ամբողջականության միջին աստիճան (30-90%), К2 = 0,5  (ներկայացված է տեղեկությունների ամբողջ անհրաժեշտ ծավալը, սակայն դրա վերաբերյալ տեղեկատվությունը շարադրված է ոչ ամբողջ ծավալով, կամ ներկայացված է տեղեկությունների ոչ ամբողջ ծավալը),
· ամբողջականության ցածր աստիճան (5-30%), К2 = 0,2 (տեղեկատվությունը ներկայացված է հատվածական):
«Հրատապությունը» (օպերատիվությունը) որակական չափանիշ է, որը  բնութագրում է պաշտոնական կայքերում տեղեկության նորության աստիճանը, դրա թարմացման հաճախականությունը եւ կախված է նրա բնութագրիչների փոփոխության դինամիկայից եւ իրադարձությունը կատարվելուց հետո՝ այդ մասին իրազեկելու ժամանակահատվածից: 

«Հրատապություն» չափանիշով փորձագետները հաշվարկում են Տեղեկատվության հրատապության գործակիցը (К3), որը կարող է ունենալ երեք աստիճան. 
· հրատապության բարձր աստիճան, К3= 1 (պաշտոնական կայքում տեղադրվածը տվյալ տեղեկատվության վերջին տարբերակն է, հաշվի են առնված բոլոր փոփոխությունները՝ գնահատման պահի դրությամբ), 
· հրատապության միջին աստիճան, К3 = 0,85 (պաշտոնական կայքում տեղադրվածը տվյալ տեղեկատվության նախավերջին տարբերակն է, հաշվի չեն առնված մինչ գնահատումը 1 ամսվա ընթացքում կատարված վերջին փոփոխությունները), 
· հրատապության ցածր աստիճան, К3 = 0,7  (պաշտոնական կայքում տեղադրված են հնացած տեղեկություններ հաշվի չեն առնված մինչ գնահատումը ավելի քան 1 ամսվա ընթացքում կատարված վերջին փոփոխությունները): 
«Մատչելիությունը» որակական չափանիշ է, որը բնութագրում է պաշտոնական կայքում տեղադրված եւ տվյալ չափորոշիչին համապատասխանող տեղեկությունների որոնման հարմարութունը: «Մատչելիություն» չափանիշով փորձագետները հաշվարկում են Մատչելիության գործակիցը (К4), որն ունի երեք աստիճան.
●  մատչելիության բարձր աստիճան, К4 = 1 (տեղեկությունը մատչելի է հիպերհղումներով հաջորդաբար անցնելով՝ սկսած պաշտոնական կայքի գլխավոր էջից: Նման անցումների թիվը 5 սեղմումից ավելի չէ), 

●  մատչելիության միջին աստիճան, К4 = 0,95  (տեղեկությունը մատչելի է հիպերհղումներով հաջորդաբար անցնելով՝ սկսած պաշտոնական կայքի գլխավոր էջից: Նման անցումների թիվը 5 սեղմումից ավելի է), 
●  մատչելիության ցածր աստիճան, К4 = 0,9  (տեղեկությունը մատչելի չէ հիպերհղումներով հաջորդաբար անցնելով՝ սկսած պաշտոնական կայքի գլխավոր էջից կամ տեղակայված է ոչ իր բովանդակությանը համապատասխանող բաժնում): 
«HTML մատչելիությունը» որակական չափանիշ է, որը բնութագրում է պաշտոնական կայքում տեղեկության հրապարակումը HTML ձեւաչափով, ինչը օգտագործողների համար ապահովում է որոնման հարմարավետությունը: «HTML մատչելիություն» չափանիշով փորձագետները հաշվարկում են HTML մատչելիության գործակիցը (К5), որը կարող է ունենալ երկու արժեքներից մեկը՝ կախված պաշտոնական կայքում տեղեկությունը HTML ձեւաչափով տեղադրված լինելուց կամ տեղադրված չլինելուց.
●  տեղեկությունը տեղադրված է պաշտոնական կայքում HTML ձեւաչափով, К5 = 1,
●  տեղեկությունը տեղադրված չէ պաշտոնական կայքում HTML ձեւաչափով, К5 = 0,2:
«Փաստաթղթերի մատչելիությունը» որակական չափանիշ է, որը բնութագրում է պաշտոնական կայքում համապատասխան փաստաթղթի տեղադրումը այն ձեւաչափով, որը ապահովում է դրա պահպանումը օգտագործողների տեխնիկական միջոցներում եւ թույլատրում է փաստաթղթում տեքստի հատվածի որոնում եւ պատճենում (այսուհետեւ փաստաթղթի ներբեռնման ձեւաչափ), ինչը օգտագործողներին հնարավորություն է տալիս հետագայում օգտագործելու այդ տեղեկությունը: «Փաստաթղթերի մատչելիություն» չափանիշով փորձագետները հաշվարկում են Փաստաթղթերի մատչելիության գործակիցը (К6), որը կարող է ունենալ երկու արժեքներից մեկը՝ կախված պաշտոնական կայքում տեղեկությունը փաստաթղթի ներբեռնման ձեւաչափով տեղադրված լինելուց կամ տեղադրված չլինելուց.

●  տեղեկությունը տեղադրված է պաշտոնական կայքում փաստաթղթի ներբեռնման ձեւաչափով, К6 = 1,

●  տեղեկությունը տեղադրված չէ պաշտոնական կայքում փաստաթղթի ներբեռնման ձեւաչափով, К6 = 0,2:
«Գրաֆիկական մատչելիությունը» որակական չափանիշ է, որը բնութագրում է պաշտոնական կայքում համապատասխան փաստաթղթի ճշգրիտ պատկերի գրաֆիկական ձեւաչափով տեղադրումը, ինչը օգտագործողների համար ապահովում է փաստաթղթի բնօրինակին ծանոթանալու հնարավորություն (այսուհետեւ՝ գրաֆիկական ձեւաչափ): «Գրաֆիկական մատչելիություն» չափանիշով փորձագետները հաշվարկում են Գրաֆիկական մատչելիության գործակիցը (К7), որը կարող է ունենալ երկու արժեքներից մեկը՝ կախված պաշտոնական կայքում տեղեկությունը գրաֆիկական ձեւաչափով տեղադրված լինելուց կամ տեղադրված չլինելուց.

●  տեղեկությունը տեղադրված է պաշտոնական կայքում գրաֆիկական ձեւաչափով՝ К7 = 1,

●  տեղեկությունը տեղադրված չէ պաշտոնական կայքում գրաֆիկական ձեւաչափով՝ К7 == 0,95:
Տեղեկատվական մատչելիության ամփոփիչ գործակցի հաշվարկման կարգը: Պաշտոնական կայքերի մոնիտորինգի ընթացքում, հաշավարկվում են հետեւյալ գործակիցների արժեքները.
- սոցիալական կարեւորության գործակիցներ (Ксз)՝ ըստ յուրաքանչյուր չափորոշիչի,

- չափանիշների վերաբերելիության գործակիցներ (Крк)՝ ըստ յուրաքանչյուր չափորոշիչի յուրաքանչյուր չափանիշի,
- չափորոշիչների վերաբերելիության գործակիցներ (Крп)՝ յուրաքանչյուր պաշտոնական կայքի յուրաքանչյուր չափորոշիչի համար,
- Չափորոշիչի առկայության գործակիցներ (К1)՝ ըստ յուրաքանչյուր չափորոշիչի (որի արժեքը 1 է), յուրաքանչյուր պաշտոնական կայքի համար,

- Տեղեկատվության ամբողջականության գործակիցներ (К2)՝ ըստ յուրաքանչյուր պաշտոնական կայքի յուրաքանչյուր չափորոշիչի (որի Крп=1) յուրաքանչյուր ամբողջականության չափանիշի (որի Крк=1),

- Տեղեկատվության հրատապության գործակիցներ (К3)՝ ըստ յուրաքանչյուր պաշտոնական կայքի յուրաքանչյուր չափորոշիչի (որի Крп=1) յուրաքանչյուր հրատապության չափանիշի (որի Крк=1),
 - Մատչելիության գործակիցներ (К 4)՝ ըստ յուրաքանչյուր պաշտոնական կայքի յուրաքանչյուր չափորոշիչի (որի Крп=1) յուրաքանչյուր մատչելիության չափանիշի (որի Крк=1),

- HTML մատչելիության գործակիցներ (К5)՝ ըստ յուրաքանչյուր պաշտոնական կայքի յուրաքանչյուր չափորոշիչի (որի Крп=1) յուրաքանչյուր HTML մատչելիության չափանիշի (որի Крк=1),

- Փաստաթղթերի մատչելիության գործակիցներ (К6)՝ ըստ յուրաքանչյուր պաշտոնական կայքի յուրաքանչյուր չափորոշիչի (որի Крп=1) յուրաքանչյուր փաստաթղթերի մատչելիության չափանիշի (որի Крк=1),

- Գրաֆիկական մատչելիության գործակիցներ (К7)՝ ըստ յուրաքանչյուր պաշտոնական կայքի յուրաքանչյուր չափորոշիչի (որի Крп=1) յուրաքանչյուր գրաֆիկական մատչելիության չափանիշի (որի Крк=1):
Պաշտոնական կայքի գնահատականը ստացվում է առանձին չափորոշիչների եւ չափանիշների գնահատականների ամբողջությունից եւ իրականացվում է տեղեկատվական թափանցիկության գործակցի հիման վրա: Վերջինս հաշվարկվում է հետեւյալ բանաձեւով.

որտեղ՝
i – ը չափորոշիչի հերթական համարն է (1-ից մինչեւ n),
j – ը չափանիշի հերթական համարն է (1-ից մինչեւ 7),
Кij – -ը j համարի չափանիշի գործակիցն է՝ ըստ i համարի չափորոշիչի
Кркij –ը j համարի վերաբերելիության չափանիշի գործակիցն է՝ ըստ i համարի չափորոշիչի,
Крпi – ը i համարի չափորոշիչի վերաբերելիության գործակիցն է; 

Ксзi – ը i համարի չափորոշիչի սոցիալական կարեւորության գործակիցն է 

Ստացված գործակիցը հիմնական ցուցանիշն է, որը բնութագրում է պաշտոնական կայքի թափանցիկության մակարդակը: Որքան այն բարձր է, այնքան տվյալ ՊՄ-ի կայքն ավելի թափանցիկ է համարվում: Դրան համապատասխան էլ (նվազման կարգով) ձեւավորվում է պետական կառույցների պաշտոնական կայքերի վարկանիշային աղյուսակը:
EXMO համակարգը:  Սկսած 2013 թվականից պետական մարմինների կայքերի հետազոտությունը եւ դրան առնչվող բոլոր հաշվարկներն իրականացվում են փորձագիտական մոնիտորինգի EXMO ավտոմատացված համակարգով, որը, ինչպես նաեւ բուն մեթոդաբանությունը, մշակել է Սանկտ-Պետերբուրգում (Ռուսաստան) գործող Տեղեկատվության ազատության զարգացման ինստիտուտը եւ տրամադրել է Խոսքի ազատության պաշտպանության կոմիտեին՝ Հայաստանում այն կիրառելու համար::
EXMO համակարգը համակարգչային ծրագիր է, որի հիմքում պետական մարմնի (որի կայքը հետազոտվում է) եւ փորձագետի (որը վերլուծում է այդ կայքի բովանդակությունը) երկխոսության գաղափարն է: Ըստ էության, իշխանական կառույցները հնարավորություն են ստանում առցանց (օնլայն) ռեժիմով տեսնելու, թե ինչպես է գնահատվել իրենց կայքը մոնիտորինգի յուրաքանչյուր չափորոշիչով, քննարկելու այդ գնահատականները հետազոտողի հետ եւ հասկանալու, թե ինչը կարելի է փոխել կամ ավելացնել՝ բարձրացնելու համար կայքի տեղեկատվական թափանցիկության ցուցանիշը: 
Ընհանուր առմամբ EXMO-ն թույլ է տալիս.
• ստեղծել մոնիտորինգի առցանց գործիքներ,
• ապահովել պետական մարմինների տեղեկատվական թափանցիկության գնահատման մատչելիությունն ու թափանցիկությունը, ինչը նվազագույնի է հասցնում կանխակալության կամ անճշտության մեջ մեղադրվելու հնարավորությունը, 

• կարգաբերել օրենսդրական պահանջների եւ տեղեկատվական թափանցիկության մակարդակի բարձրացման հնարավորության վերաբերյալ իշխանության մարմինների եւ այդ մարմինների պաշտոնական կայքերը վերլուծողների հետադարձ կապն ու կառուցողական երկխոսությունը, 

• ավտոմատ կերպով հաշվարկել տեղեկատվական թափանցիկության գործակիցներն ու հրապարակել վարկանիշները: 
Մոնիտորինգի մեթոդաբանությանն ու EXMO համակարգին  առավել մանրամասն կարելի է ծանոթանալ Տեղեկատվության ազատության զարգացման ինստիտուտի կայքում.  www.svobodainfo.org :
( Մոնիտորինգն անցկացվել է «Հանուն ժողովրդավարության՝ ազգային հիմնադրամի» (NED, ԱՄՆ) աջակցությամբ իրականացվող  ծրագրի շրջանակներում:





� Այստեղ եւ հետագայում գործակիցները նշված են ռուսերեն՝ մեթոդաբանության հեղինակների մշակած բանաձեւերի նույնականությունը պահպանելու նպատակով:

